
ԽՄԲԱԳՐԱԿԱՆ 

DOI: 10.57192/18291864-2023.1-3 

ԳԼՈԲԱԼ ՀԵՂԱՓՈԽՈՒԹՅԱՆ ԹԻՐԱԽՆԵՐՆ ՈՒ 
ՇԱՀԱՌՈՒՆԵՐԸ* 

Բանալի բառեր – գլոբալ հեղափոխություն, կրեա-
տիվ հասարակություն, հակագլոբալիզմ, թիրախներ, 
Բ. Ջոնսոն, Բ. Նաթանյահու, Ռ. Էրդողան, Վ. Պուտին, 
շահառուներ: 

Հայ ազգին համակած ներկա մեծ շփոթմունքը հաղթահարելու 
համար համաշխարհային քաղաքակրթության վերընթաց զարգաց-
ման ընդհանուր հունի մեջ մեր ներկայությունը վերահաստատելու և 
կրկին պատմության լիարժեք սուբյեկտ դառնալու խնդիր ունենք։ 

Գիտնականները վաղուց են նկատել, որ համաշխարհային պատ-
մությանը բնորոշ քաղաքակրթությունների անկման դարաշրջանները 
համընկնում են թուրք ցեղի բազմացման, վերելքի ու տարածման 
շրջափուլերին, և ընդհակառակը՝ մարդկության վերածնունդն ազդա-
րարած գլոբալ հեղափոխությունները (հելլենիզմ, քրիստոնեություն, 
լուսավորականություն) դարձել են Հայաստանի վերածննդի ազդակնե-
րը։ Մեր ուժի աղբյուրը հայոց ձգտումն է դեպի առաջադիմություն, որը 
արդի համաշխարհային բեմահարթակի վրա հանդես է գալիս գլոբալ 
հեղափոխության տեսքով, ուստի մենք պարտավոր ենք յուրացնել 
այդ հեղափոխության դրական բովանդակությունը՝ դրա շահառուն 
դառնալու համար։ 

Գլոբալ հեղափոխությունը կամ գլոբալիզացիան տնտեսա-
կան, մշակութային, արժեքային և ապա քաղաքական հիմնարար 
հեղաբեկումների միջոցով համաշխարհային քաղաքակրթության 
մեկության վերականգնման գաղափարաքաղաքական շարժումն է, 
որի առաջադրած լուծումները Երկիր մոլորակն ահագնացող գոյա-

* Ընդունվել է տպագրության 30.04.2023։

բանական սպառնալիքներից պաշտպանելու առայժմ միակ դեղա-
տոմսերն են։  

Որքան էլ այսօր զանազան պիտակների1 արժանանա այս համա-
մոլորակային շարժումը, իրականում հենց դա է մեր ժամանակների այն 
համամարդկային գաղափարը, որի վերաբերյալ այս կամ այն դիրքո-
րոշմամբ է պայմանավորված մեր սեփական ձգտումների հաջողությու-
նը: Քաղաքակրթության հիմքերը դրած բանական էակը, որը դեռևս 
նեոլիթյան հեղափոխության շրջանում բնության բարիքների յուրացու-
մից աստիճանաբար անցել է դրանց արտադրությանը, մինչ օրս փոր-
ձում է գտնել երկսայրի սուր հանդիսացող առաջադիմությունից ծնված 
գոյաբանական մարտահրավերների հաղթահարման ուղիները։ Ուստի 
այսօր հետարդիականության դարաշրջանի սպառողական հասարա-
կության պայմաններում նա կանգնել է գրեթե անլուծելի խնդիրների 
առաջ։ Երբ մարդկանց կարիքները բավարարելու համար անդառնալի 
հարվածներ են հասցվում բնությանն ու կենսոլորտին, իսկ զարգաց-
ման որակական ռեսուրսները կենտրոնանում են երկրների փոքր խմբի 
ձեռքում, առաջ են գալիս այնպիսի բարդ մարտահրավերներ, որոնք 
հարցականի տակ են դնում ողջ մարդկության գոյությունը։ Ուստի 
պրոգրեսի ռացիոնալացման խնդիրը հանրային իդեալի ու որոշակի 
ոլորտների կառավարման համակարգի վերածելու համար առաջա-
դրվում է ստեղծագործ (կրեատիվ) հասարակության գաղափարը, 
որում ազգերի ու պետությունների ուժը չափվելու է նրանց ինտելեկ-
տուալ ու ստեղծագործական որակներով։ 

Դեռ գլոբալ ճգնաժամի՝ քովիդյան համավարակի օրերին, ելնելով Երկիր 
մոլորակի վրա լուրջ անհամամասնությունների առկայության փաստից, մենք 
կանխատեսել էինք գլոբալ հեղափոխության անխուսափելիությունը2։ Նախա-
զգուշացրել էինք նաև գլոբալ հեղափոխության հակառակորդների՝ հանքահում-
քային ռեսուրսների վրա հիմնվող երկրների հնարավոր հակազդեցության 
վտանգի մասին՝ հատուկ ուշադրություն դարձնելով Ռուսաստանում թուրք-

1 Դրանց շարքում թերևս ամենից տիպականը ՌԴ նախագահ Վ. Պուտինի կատարած արհեստական 
տարանջատումն է՝ գլոբալիզացիայի դրական ու գլոբալիզմի բացասական գնահատականներով հան-
դերձ, որոնցից առաջինը դիտվում է որպես պրոգրեսի կարևոր խթան, իսկ երկրորդը՝ պետությունների 
ինքնիշխանության ու ազգերի ինքնատիպության խաթարման գործիք։ Սա պատմականորեն անխու-
սափելի երևույթը կայսերական գաղափարի դիտանկյունից «կանոնակարգելու» փորձ է։ 

2 Տե՜ս Խուդինյան Ս., Համաշխարհային ճգնաժամը և մենք, «Վէմ», Եր., 2020, N 2, էջ 10։  

հրեական լոբբիի հակահայ ջանքերի աշխուժացման վրա։ Ուստի պատահական 
չէր, որ 2020 թ. աշնանը հենց մենք դարձանք հակագլոբալիստների Բ. Ջոնսոն-
Բ. Նաթանյահու-Ռ. Էրդողան-Վ. Պուտին քառյակի առաջին թիրախը լոնդոն-
յան կլանի դրածո Դ. Թրամփի լուռ համաձայնության պայմաններում։ Սակայն 
ԱՄՆ նախագահական ընտրություններում նրա պարտությամբ առաջին ականը 
դրվեց գլոբալ հեղափոխության հակառակորդների տակ։ Դրանից հետո ուկ-
րաինական հանգույցը «ժանգոտած սրով» կտրելու պուտինյան փորձը հանդի-
պեց գլոբալացող աշխարհի հուժկու դիմադրությանը։ Շուտով պարզ դարձավ 
նաև, որ լոնդոնյան կլանի մյուս դրածոն՝ Բ. Ջոնսոնը, պարզապես «կռիվ-կռիվ է 
խաղում» իր ռուսաստանցի գաղափարակցի հետ՝ սառըպատերազմյան դիմա-
կայության բնորդը վերականգնելու համար։ Ուստի նրա հեռացումը ցույց տվեց, 
որ Ուկրաինան այլևս ոչ թե նպատակ, այլ միջոց է գլոբալ հեղափոխությունը 
Ռուսաստան տեղափոխելու համար։ 

Միջազգային քաղաքականության ճանաչված գիշատիչների հան-
դեպ այս տոտալ որսի իմաստն ըմբռնելու հետ միասին՝ հայ հանրու-
թյունն այսօր պարտավոր է արմատապես փոխել նաև ուժի գործոնի 
հնարավորությունների մասին իր պատկերացումները։ Ներկա գլոբալ 
դիմակայության մեջ երկնքի ռազմավարական նշանակության գերա-
կայության պայմաններում ծովն ու մայրցամաքը մեկ ամբողջություն 
են, ուստիև նրանց համար Արարատի անհասանելիության վերաբերյալ 
պատկերացումներն անցյալում են։  

Ավելին՝ համաշխարհային քաղաքականության հիմքը կազմող 
համաշխարհային տնտեսության մեջ արդեն կատարված են հստակ 
դերաբաշխումներ մտքի ու տեխնոլոգիաների արարման ամերիկյան 
ու եվրոպական կենտրոնների, վերջիններիս դրամական ապահովման 
ուոլսթրիթյան համակարգի և դրանց արտադրության չինական աշ-
խատանոցի միջև, որն արդեն երկու տրիլիոնին մոտեցող իր եկա-
մուտները երբեք չի փոխանակի փակ համակարգերից առանց այդ էլ 
գանձվող հանքահումքային ռենտայի հետ։  

Փետրվարի 20-ին ԱՄՆ նախագահի այցն Ուկրաինա և գրեթե 
նույն օրերին տեղի ունեցած ամերիկա-չինական խորհրդակցություննե-
րը ցույց տվեցին, որ գլոբալ մակարդակում ստեղծված «երկբևեռ դի-
մակայության» պատրանքի համատեքստում Չինաստանի՝ «Ռուսաս-
տանի բարեկամ» և ԱՄՆ-ի՝ «Իրանի հակառակորդ» լինելն իրականում 

պայմանական հասկացություն է։ Նման նուրբ խաղերը թույլ են տալիս 
տեղապտույտի ենթարկել Ռուսաստանի հարձակումներն Ուկրաինա-
յում կամ կասեցնել Հայաստանի սահմանների մոտ Թուրքիայի հնչեց-
րած «զանգեզուրյան քայլերգը»։ Մանավանդ որ գլոբալ հեղափոխու-
թյան թիրախների սանդղակում Դ. Թրամփից ու Բ. Ջոնսոնից հետո 
հայտնվել էր իսրայելցի հայտնի պահպանողական Բ. Նաթանյահուն, 
իսկ այժմ հերթը հասնում է սուլթանական զառամախտով տառապող 
Ռ. Էրդողանին։ Դեռ անցած տարվա դեկտեմբերին կանխատեսել էինք, 
որ «Թուրքիայի թիրախավորմանը տանող տարեվերջյան զարգացում-
ները Հայաստանի օգտին շրջվելու անկասելի միտում են դրսևորում»3։ 
Այդ օրերին մի ներքին ձայն մեզ անընդհատ հուշում էր, որ 44-օրյա 
պատերազմից հետո էլ Հայաստանն արյունաքամ անող Ռ. Էրդողանը 
շատ շուտով ծանր հարված է ստանալու։ Եվ դրա հիմքում ամենևին էլ 
2023 թ. փետրվարի 6-ին Թուրքիայում տեղի ունեցած երկրաշարժի 
կանխատեսումը չէր, այլ նախօրեին գրեթե նախապատերազմական 
դրություն հիշեցնող թուրք-ամերիկյան հարաբերությունների հետնա-
խորքին տեղյակ լինելը4։ Ուստի համոզված ենք, որ վերջերս Իսրայելը 
ցնցած բազմահազարանոց ցույցերին շուտով հետևելու են բազմամի-
լիոնանոց ընդվզումները Թուրքիայում, որը կանգնելու է գլոբալ հեղա-
փոխությամբ թելադրվող՝ վատի ու վատագույնի միջև ընտրության 
առաջ։       

Հակագլոբալիստների Բ. Ջոնսոն-Բ. Նաթանյահու-Ռ. Էրդողան-Վ. 
Պուտին քառյակի թիրախավորման աշխատակարգերի իմացությունը 
պարտադիր պայման է Հայաստանում գլոբալ ուժերի նպատակներն 
ըմբռնելու համար։ 2022 թ. սեպտեմբերից սկսած հետևողական ջան-
քերի շնորհիվ նրանց հաջողվել է Հայաստան-Ադրբեջան սահմանին 
ժամանակավորապես կանխել լայնամասշտաբ բախումների վտանգը, 
ուստի Ադրբեջանը ստիպված է անցնել «Տեղ-ական» խայթոցների մի-

3 «Լուսաբացից առաջ խավարը թանձրանում է», «Վէմ», 2022, N 4, էջ 9։ 
4 1923 թ. Լոզանի պայմանագրի 100-ամյակի նախօրեին շահարկելով ՆԱՏՕ-ին սկանդինավյան երկրների 
անդամակցության հարցը՝ Թուրքիան փորձում էր այն փոխարկել «քրդական Լոզանի»՝ Հայկական 
հարցի հանդեպ ժամանակին իր գործադրած հայտնի խարդավանքների կրկնության միջոցով։ 
Ուստի, ինչպես ասում են նման դեպքերում, «եթե անգամ չլիներ երկրաշարժը, այն պետք էր հո-
րինել»։ 

ջոցով Հայաստանից հողակտորներ պոկելու մարտավարությանը։ Բայց 
քանի որ մեր զույգ ոխերիմ հարևանները և վերջին տարիներին նրանց 
փաստացի դաշնակից Ռուսաստանի ղեկավարությունը հայտնվել են 
գլոբալ հեղափոխության թիրախում, այժմ ռուս-թուրքական օղակն է՛լ 
ավելի է սեղմվում Արցախի շուրջը։ Այդ օղակը փակելու նպատակով 
ռուսաստանյան օլիգարխներն անգամ գումար են հավաքում չկայացած 
սուլթանի վերընտրության համար։ Բայց երբ մայիսի 14-ից հետո ակ-
ներև կդառնա Թուրքիայի ղեկավարի հետընտրական դուրսգրման 
գործընթացը, կսկեն ցնցվել նաև Ռուսաստանի իշխանության հիմքերը։ 
Պետականության լուրջ ավանդույթներ ունեցող այդ երկրում այսօր 
արդեն տատանվում են «կրեմլյան աշտարակները», ուստի Ռուսաստա-
նի ու Թուրքիայի առաջնորդների մշակած «Լենին-Աթաթուրք–2-ը» 
նույնպես փակուղի է մտնում։ Ավելին, Ուկրաինային թիրախավորած 
Ռուսաստանը Հարավային Կովկաս տեղափոխվող մեծ խաղի այն 
պարտադիր մասնակիցն է, որի վերջնական դուրսմղումն, իրականում, 
կարող է հարվածել գլոբալ հեղափոխության հեռահար նպատակ-
ներին։ Ներկայումս Ուկրաինայում ու Հարավային Կովկասում գլոբալ 
հեղափոխության հիմնական նպատակը Ռուսաստանի ղեկավարու-
թյան ձախողումներն ու պարտությունները այդ երկրում ներքին հե-
ղաշրջման վերածելու խնդիրն է։ Ռուսաստանը եղել ու մնում է գլոբալ 
ծրագրերի ամենամեծ փորձադաշտը, ուստի մի կողմից դրանց թիրախն 
է, բայց մյուս կողմից՝ աննկատ սպասարկուն։ Հենց այստեղ է բուն 
խնդիրը. Ռ. Էրդողանի ձախողումը Թուրքիայի վերջի սկիզբն է դառ-
նալու, մինչդեռ նրա ռուս գործընկերոջը սպասող նույն ճակատագիրն 
իրականում բացելու է քրիստոնյա Ռուսաստանի քաղաքակրթական 
ինքնորոշման ուղին։  

Դժբախտաբար, Հայաստանի քաղաքական վերնախավն այնքան 
հեռու է առաջիկա ամիսներին սպասվող այս համաշխարհային-պատ-
մական նշանակության գործընթացներն ընկալելու և գլոբալ հեղափո-
խության շահառուն դառնալու մտքից, որ ՀՀ ազգային անվտանգու-
թյան ապահովման համար ոչ թե գլոբալ, այլ տոտալ հեղափոխու-
թյան կարիք ունենք, որպեսզի շտապ ազատվենք անցած երեսնամյա-
կում Հայաստանի անկախությունը թատերական բեմականացման վե-
րածած բոլոր «դերասաններից»։ Դրանից հետո միայն հայոց համազ-

գային զորահավաքը կարժանանա գլոբալ աջակցության, որովհետև 
մեր տարածաշրջանում գլոբալ հեղափոխության հաղթանակը հնա-
րավոր է միայն նրա քաղաքակրթական հենակետի՝ Հայաստանի հաղ-
թանակի ու ընդարձակման միջոցով։ 

Այս բարենպաստ, բայց միաժամանակ՝ վտանգներով լի կացու-
թյան խորքային հակասությունների հաղթահարման համար գլոբալ 
հեղափոխության արժեհամակարգով առաջնորդվող ազգային ընտ-
րանու կարիք ունենք։ Քանզի բոլոր նրանք, ովքեր ազգայինը նույնաց-
նում են մենաշնորհային-օլիգարխիական ռեգիոնալիզմի հետ, կամ՝ 
գլոբալիզացիան դիտարկում են որպես ազգայինի ոչնչացման գործիք, 
իրականում սպասարկում են օտար օրակարգեր։ 

Գլոբալ հեղափոխությունը նշանավորելու է այն մշակութաստեղծ 
ազգերի ոսկեդարը, որոնք կանգնած լինելով համաշխարհային քաղա-
քակրթության ակունքներում, նրա հիմնաքարերը կազմող հումանիս-
տական արժեքների կրողն են հանդիսանում։ Ուստի, հակագլոբալիս-
տական գավառամտության ու գլոբալիզմը ապազգային ամբոխավա-
րության գործիքի վերածելու փոխարեն, պարտավոր ենք ունկնդրել 
հայկական քաղաքակրթության հումանիստական էությունը Գրիգոր 
Նարեկացիով հիմնավորող և այն գլոբալացող աշխարհի համար 
ընդօրինակման բնորդ դիտարկող Հռոմի պապի իմաստուն խոսքերը։   

THE TARGETS AND THE BENEFICIARIES OF THE 
GLOBAL REVOLUTION 

Key words – global revolution, creative society, anti-
globalists, targets, B. Jonhson, B. Netanyahu, R. Erdogan, V. 
Putin, beneficiaries.  

Edit. 

МИШЕНИ  И БЕНЕФИЦАРИИ 
ГЛОБАЛЬНОЙ РЕВОЛЮЦИИ 

Ключевые слова – глобальная революция, креативное 
общество, анти-глобалисты, мишении, Б. Джонсон, Б. Ната-
няху, Р. Эрдоган, В. Путин, бенефицарии. 


